
O‘ZGARISHINING IQTISODIY 
TA’SIRINI BAHOLASH 

MODELLLARI

Elov Ashrafjon Asqarjon o‘g‘li
H.f.f.d (PhD), O‘zbekiston Respublikasi

Jamoat xavfsizligi universiteti bosh ilmiy xodimi

Annotatsiya: Maqolada iqlim o‘zgarishlarining iqtisodiyotga ta’sirining umumiy tavsifi, ushbu ta’sirlarni baholash modellari 
va ularni qo‘llashning o‘ziga xos xususiyatlari hamda iqtisodiyotga ta’sirlarni baholash natijalari bayon etildi.

Kalit so‘zlar: iqlim o‘zgarishi, isish, CO2, iqtisodiyotga ta’sirlar, yalpi ichki mahsulot, farovonlik, miqdoriy baholar, Integrat-
siyalashgan baholash modellari, “Yangi” panel ma’lumotlar modellari, iqtisodiy model, meta-analitik integratsiyalashgan 
baholash modeli.

Abstract: The article provides a general description of the consequences of climate change for the economy, models for 
assessing these effects and the features of their application, as well as the results of assessing the consequences for 
the economy.

Key words: climate change, warming, CO2, economic consequences, GDP, welfare, quantitative assessments, integrated 
assessment models, “New” panel data models, economic model, meta-analytic integrated assessment model.

Аннотация: В статье дано общее описание последствий изменения климата для экономики, модели оценки этих 
эффектов и особенности их применения, а также результаты оценки последствий для экономики.

Ключевые слова: изменение климата, потепление, CO2, экономические последствия, ВВП, благосостояние, 
количественные оценки, модели интегрированной оценки, «Новые» модели панельных данных, экономическая 
модель, метааналитическая модель интегрированной оценки.

Bugungi kunda olib borilayotgan qator ilmiy tadqiqotlarga qaramasdan, iqtisodiyotning barqaror o‘sishiga 
erishish uchun iqlim o‘zgarishining iqtisodiyotga ta’sirlari ko‘lami va miqdorini aniqlash hamda ushbu sohada 
ekonometrik modellarni ishlab chiqish ilmiy muammoligicha qolmoqda.

O‘zbekiston Respublikasi Parij bitimi (2015-yil 12-dekabr) doirasida 2010-yilga nisbatan 2030-yilga borib 
yalpi ichki mahsulot (keyingi o‘rinlarda YaIM) birligiga to‘g‘ri keladigan issiqxona gazlari tashlamalarini 35 foizga 
kamaytirish bo‘yicha majburiyat olgan  [1]. Albatta, mazkur majburiyat ijrosini ta’minlash, jumladan, iqtisodiyot 
sohalarini qazib olinadigan energiyadan bosqichma-bosqich ekologik tozo energiyaga o‘tkazish O‘zbekiston 
iqtisodiyotiga sezilarli ta’sirlarni keltirib chiqaradi. 

Iqlim o‘zgarishini iqtisodiyotga ta’sirini empirik baholash bo‘yicha birinchi tadqiqotlar 1990-yillarda bosh-
lanib, bir qator o‘rganishlar amalga oshirilgan va iqlim o‘zgarishi ta’sirlarini baholash uchun metodologiyalar 
ishlab chiqilgan. 

Iqlim o‘zgarishi ta’sirlarini dastlabki empirik baholashlarda olimlar miqdoriy baholash hamda keyinchalik 
ekspertlar baholarini umumlashtirish usulidan foydalanganlar. O‘tkazilgan ko‘plab tadqiqotlarda “iqlim o‘zga-
rishining iqtisodiy zararining miqdoriy baholari odatda o‘rtacha harorat o‘zgarishini YaIM yo‘qotishlari bilan 
bog‘laydigan umumiy munosabatlarga asoslangan”  [2] hamda iqlim o‘zgarishining aholi farovonligiga ta’sirini 
aniqlash uchun turli ko‘rsatkichlarga asoslangan ekonometrik modellar yaratilgan.

Xususan, 1994-yilda Oksford universiteti Iqlim iqtisodiyoti va siyosati professori S.Fankxauzer global 
iqlimning zararlarini iqtisodiy narxini baholash uchun miqdoriy aniqlash strategiyasidan foydalangan [3]. Mosk-
valik olima M.Kazakovaning fikriga ko‘ra, S.Fankxauzerning bu usuli “iqlimga zarar etkazuvchi funksiya(lar)ni 
kalibrlash uchun integratsiyalashgan baholash modellari (Integrated assessment models, IAMs)dan foydalana 
boshlagan metodologiyaga aylandi, ayniqsa, Dinamik integratsiyalashgan iqlim va iqtisodiy modeli (Dynamic 
Integrated Models of Climate and Economics, DICE), Noaniqlik, muzokaralar va taqsimot modeli (Framework 
for Uncertainty, Negotiation and Distribution, FUND) va Issiqxona effektiga oid siyosat tahlili (Policy Analysis of 
the Greenhouse Effect, PAGE) yaratildi” [4] deya qayd etgan. 

Biroq, Swiss Re instituti olimlari bugungi kunda asosan uchta moddellar yordamida iqlim o‘zgarishini iqtisodi-
yotga ta’siri baholanayotganligini qayd etadi. Jumladan, Iqlim o‘zgarishi bo‘yicha hukumatlararo panel (IPCC) 
tomonidan Integratsiyalashgan baholash modellari (Integrated Assessment Models (IAMs) iqlim o‘zgarishi va 
iqtisodiy zarar o‘rtasidagi munosabatlarni o‘rgangan birinchi modellardir. Ushbu modellar uglerod emissiyasining 
zarari va ularni kamaytirish xarajatlarini hisoblash orqali makroiqtisodiy ta’sirlarni baholaydi. Ushbu modellar 
2100-yilga kelib iqlim o‘zgarishining YaIMga ta’sirini 2% dan 10% gacha salbiy ta’sir ko‘rsatishini qayd etgan [5]. 
Biroq, ushbu modellar haroratni YaIMga ta’sir qilishi va modellashtirishda foydalaniladigan diskont stavkasi bilan 
bog‘laydigan zarar funktsiyasi uchun tanqid qilinadi. Shuningdek, iqlim o‘zgarishi natijasida yuzaga kelgan tabiiy 
ofatlar, migratsiya va mojarolar, kapital va moliya bozoridagi o‘zgarishlar zararni hisoblashda hisobga olinmaydi. 
Bu esa, muqarrar ravishda iqtisodiy ta’sirning etarli darajada baholanmasligiga olib keladi.

“Yangi” panel ma’lumotlar modellari (“Newer” panel data models) IAMdagi kamchiliklarni bartaraf etish 
uchun mo‘ljallangan modellarning keyingi avlodidir. IAMlarda zarar ko‘rsatkichlarini baholash uchun kesma 
regressiya yondashuvidan foydalanilgan bo‘lsa, bunda iqlim o‘zgarishini yumshatish uchun xarajatsiz mosla
shishdagi zararlarga asoslanadi. Shu sababli, iqlim o‘zgarishi ta’sirlarini IAMlarga qaraganda aniqroq hisob-
kitob qiladi [5]. 

Pastdan yuqoriga yoki amaliy tadqiqotlarga asoslangan yondashuvlar (Bottom-up or case-study based 
approaches)da IAM yoki panel ma’lumotlar usullariga qaraganda asosiy e’tibor iqlim o‘zgarishi natijasida xavf 
ostidagi iqtisodiy faollikka asoslanadi. Shuningdek, iqlim prognozlari va modellashtirilgan ta’sirlardan foyda-
langan holda zarar miqdorini baholash yuqoridan pastga yondashuvlar yordamida olib borildi. Bundan farqli 
o‘laroq, pastdan yuqoriga yondashuvlarda esa asosiy e’tibor yaqin o‘tmishdagi va hozirgi paytdagi iqlim o‘zga
rishlarining ta’siri iqtisodiyotning zaif sohalariga qaratilgan. Yuqoridan pastga va pastdan yuqoriga yonda
shuvlari iqlim o‘zgarishi sharoitida kim va nima xavf ostida ekanligi to‘g‘risida bir-birini to‘ldiruvchi ma’lumotlarni 
taqdim etadi [6]. 

Amsterdam universitetining iqlim o‘zgarishi iqtisodiyoti professori R.Tolning qayd etishicha, “iqlim o‘zga-
rishining farovonlikka ta’siri bo‘yicha birinchi tadqiqotlar Klayn (1992), Nordxaus (1991) va Titus (1992, shu
ningdek, Smit, 1996) tomonidan Qo‘shma Shtatlar uchun amalga oshirilgan. Nordxaus (1991, Ayres va Valter, 
1991) o‘zining AQSh hisob-kitoblarini dunyoga ekstrapolyatsiya qilgan. Xohmeyer va Gaertner (1992) ba’zi 
global hisob-kitoblarni e’lon qilgan bo‘lsa-da, iqlim o‘zgarishining global farovonlikka ta’sirini birinchi jiddiy 
o‘rganish Fanxauzerga (1994, 1995) tegishli”dir  [7]. R.Tol iqlim o‘zgarishining farovonlikka ta’sirini baholash 
bo‘yicha 1991─2006-yillarda o‘tkazilgan mazkur olimlar tadqiqot natijalarini jamlagan. Shu sababli, u tayyor-
lagan 1-jadval ma’lumotlarini batafsil tahlil qilish maqsadga muvofiq hisoblanadi. 

1-jadval: Iqlim o‘zgarishining farovonlikka ta’sirini baholash [8] (YaIMga nisbatan foizda daromad yoki zarar 
sifatida ifodalanadi)

№ Tadqiqotlar Isish 
(°C)

Ta’sir 
(YaIMga 

nisbatan %)

Eng yomon ahvoldagi 
davlat Eng yaxshi ahvoldagi davlat

YaIM 
% Nomi YaIM 

% Nomi

1 Nordhaus (1994 ) 3 -1.3
2 Nordhaus (1994) 3 -4.8 

3 Fankhauser (1995) 2.5 -1.4 -4.7 Xitoy -0.7 Sharqiy Yevropa
va sobiq Sovet Ittifoqi

4 Tol (1995) 2.5 -1.9 -8.7 Afrika -0.3 Sharqiy Yevropa
va sobiq Sovet Ittifoqi

5 Nordhaus va Yang (1996) 2.5 -1.7 -2.1 Rivojlangan 
davlatlar 0.9 Sobiq sovet davlatlari

6 Plambeck va Hope (1996) 2.5 2.5 -8.6 Osiyo (Xitoy) 0.0 Sharqiy Yevropa
va sobiq Sovet Ittifoqi

7 Mendelsohn, Schlesinger va 
Williams (2000) 2.5 0.0 -3.6 Afrika 4.0 Sharqiy Yevropa

va sobiq Sovet Ittifoqi
8 Nordhaus va Boyer (2000) 2.5 -1.5 -3.9 Afrika 0.7 Rossiya

9 Tol (2002) 1.0 2.3 (1.0) -4.1 
(2.2) Afrika 3.7 G‘arbiy Yevropa

10 Maddison (2003) 2.5 -0.1 -14.6 Janubiy Amerika 2.5 G‘arbiy Yevropa

11 Rehdanz and Maddison 
(2005) 1.0 -0.4 -23.5 Sahroi Kabir

Afrika 12.9 Janubiy Osiyo

S12 Hope (2006) 2.5 0.9 -2.6 Osiyo (Xitoy) 0.3 Sharqiy Yevropa

va sobiq Sovet Ittifoqi
13 Nordhaus (2006) 2.5 -0.9 

Mazkur jadvalda qavslar ichida baholar 95 foizlik ishonch oralig‘i sifatida berilgan bo‘lib, tadqiqotchilar 
tomonidan iqtisodiyotga zararlar turli yo‘llar bilan aniqlangan bo‘lsa-da, ularning natijalari bir-biriga yaqin, keskin 
farq qilmaydi. Deyarli, barcha tadqiqotlarda iqlim o‘zgarishining oqibatlari hududlar kesimida xilma-xil bo‘lsa-da, 
biroq iqlim o‘zgarishiga eng kam hissa qo‘shadigan kam daromadli mamlakatlar uning ta’siriga eng zaifligi qayd 
etilgan. Bunda, global isish natijasida yer sharining shimoliy qismidagi davlatlar uchun qulay obi-havo paydo 
bo‘lishi hisobiga kam zarar ko‘rib, aksincha, Yer sharining janubiy qismda joylashgan davlatlar iqlim o‘zgarish-
lari, xususan, qurg‘oqchilik va noqulay obi-havo sharoitidan nisbatan ko‘proq zarar ko‘radi. 

Ayrim tadqiqotchilar hisoblagan iqtisodiy ta’sirlarni yillar o‘tishi bilan qayta ko‘rib chiqilib, qo‘lga kiritilgan 
ilmiy natijalarga o‘zgartirishlar kiritilgan. Bu o‘z navbatida, iqlim o‘zgarishlarini iqtisodiyotga ta’sirini aniqlashda 
qonuniyatlarning mavjud emasligi, bu borada ilmiy doiralarda bahslar davom etayotganligi, ta’sirlarni baho-
lashda hududlarning geografik xususiyatlaridan kelib chiqish lozimligi, bir hudud bo‘yicha baholarni boshqa 
hududlarga qo‘llab bo‘lmasligi va iqtisodiy ta’sirlar uzil-kesil ilmiy asoslanmaganligi bilan izohlanadi. 

Oksford universiteti Iqlim iqtisodiyoti va siyosati professori Sem Fankxauzer (1994, 1995), amerikalik iqti-
sodchi Uilyam Nordxaus (1994) va Tol (1995, 2002) tomonidan olib borilgan iqlim o‘zgarishining farovonlikka 
ta’sirini baholash tadqiqotlarida sanab o‘tish usulidan qo‘llanilgan. Ushbu yondashuvda iqlim o‘zgarishining 
“jismoniy ta’siri”ni baholash uchun tabiiy fanlar doirasida qilingan ilmiy tadqiqotlar natijalari asosida iqlim ta’siri 
baholangan. Shu sababli, ularning tadqiqotlarida iqlim modellari, ta’sir modellari va laboratoriya tajribalari nati-
jalaridan samarali foydalanilgan. Masalan, qishloq xo‘jaligi sohasidagi ta’sirni bashorat qilish uchun ushbu 
sohada mahsulot hajmining o‘zgarishini baholovchi ko‘rsatkichlar, ularning bozor narxlari asosida hisoblab 
chiqiladi. Bozor qiymati bo‘lmagan tovarlar va xizmatlar, jumladan, sog‘liqni saqlash sohasidagi zararlarni esa 
o‘lchash imkoniyat mavjud emas. Shu bois, ayrim olimlar iqlim o‘zgarishining bozor bo‘lmagan ta’sirini baho
lashda ushbu zararlarni bartaraf etishga ketgan xarajatlarni hisoblash chiqish orqali baholaydilar. Biroq, bunday 
turdagi bir qator zarar ko‘rsatkichlarini baholab chiqish uzoq vaqt va katta mablag‘ni talab qiladi. 

Amerikalik ekologiya iqtisodchisi Robert O. Mendelson va uning jamoasi (Morrison, Schlesinger va 
Andronova, 2000; Schlesinger va Williams, 2000) tadqiqotlarida statistik yondashuv usulini qo‘llagan. Ushbu 
usul iqlim ta’sirini aniqlash uchun narxlar va xarajatlarda kuzatilgan o‘zgarishlarni aniqlash orqali farovonlikka 
ta’sirlarni to‘g‘ridan-to‘g‘ri baholashga asoslanadi. R.  Mendelsonning hisob-kitoblari tanlangan mamlakatlar 
uchun har bir sektor bo‘yicha amalga oshiriladi, boshqa mamlakatlarga ekstrapolyatsiya qilinadi va barchasi 
jamlanadi. 

Iqtisodiyot bo‘yicha Nobel mukofoti sohibi (iqtisodiy o‘sishda innovatsiyalar va iqlimni integratsiyalash-
gani uchun, 2018-yil)  [9] U.Nordxaus iqlimning butun dunyo bo‘ylab daromadga umumiy ta’sirining empirik 
hisob-kitoblaridan foydalanadi (har bir tarmoq bo‘yicha). Taniqli britaniyalik iqtisodchi A.Maddison (2003) esa 
uy xo‘jaliklarining umumiy iste’moli modellarini (har bir mamlakat uchun) ko‘rib chiqadi. Kembrij universiteti 
sudya biznes maktabi professori Chris Hopening tadqiqoti S.Fanxauzer va R.Tolning tadqiqotida aniqlangan 
ko‘rsatkichlarning o‘rtacha qiymatini aniqlashga asoslangan.

R.Tol yuqoridagi jadvalda keltirib o‘tgan ko‘rsatkichlarni batafsil tahlil qilib, “1-2°C isishning umumiy iqti-
sodiy ta’siri ijobiy bo‘lishi mumkin bo‘lsa-da, bu darajadan tashqarida qo‘shimcha ta’sirlar salbiy bo‘lishi mumkin. 
Bundan tashqari, agar kelajakka qaralsa, qo‘shimcha effektlar yanada salbiyroq ko‘rinadi. ... bu erda sanab 
o‘tilgan tadqiqotlar uchun hisob-kitoblar tadqiqot olib borilgan yilga YaIMning 0,23 foiziga kamroq salbiy ta’siri 
bo‘ladi (yiliga 0,10 foiz standart og‘ish bilan)” [10],– deya xulosa qilgan.

2006-yildan keyin global iqlim o‘zgarishining mumkin bo‘lgan makroiqtisodiy ta’sirini miqdoriy baholash 
borasida amalga oshirilayotgan tadqiqotlar keskin oshdi. Ushbu tadqiqotlarda iqlim o‘zgarishining iqtisodi
yotga ta’sirini baholashga qaratilgan yangi ko‘rsatkichlar tizimi hamda iqtisodiy modellar ishlab chiqildi. Ushbu 
hisob-kitoblar va asoslantirishlarda qo‘llanilayotgan metodlar bir-biridan muayyan darajada farq qiladi. 

Oslo universitetining iqtisod bo‘yicha faxriy professori M. Hoel va Gothenburg universitetining atrof-muhit 
iqtisodiyoti professori T. Sterner 2007-yilda texnologiya, ijtimoiy imtiyozlar va ekologik tovarlar narxining o‘zga
rishdagi ta’sirlar asosida hisoblanadigan iqtisodiy model ishlab chiqib, iqlim o‘zgarishining farovonlikka ta’sirini 
baholash oralig‘i haroratning 1-3°C gacha ko‘tarilishi sharoitida YaIMning 2,3% dan 11,5% gacha yo‘qotilishini 
aniqladi [11].

Yevropa Komissiyasi Qo‘shma tadqiqot markazi ilmiy xodimi Juan-Carlos Ciscar va uning jamoasi 2011-
yilda iqlim o‘zgarishini Yevropa Ittifoqida 4 ta soha(qishloq xo‘jaligi, daryo toshqini, qirg‘oq tizimlari va turizm)
dagi iqtisodiy zararlarni baholab, havo harorati 2,5°C oshganda YaIM 0,2%ga va 5,4  °Cda 1% gacha yillik 
kamayishga olib keladi. Ushbu olimlarning fikriga ko‘ra, daryo toshqinlari natijasida binolarga etkazilgan zararni 

ta’mirlash bilan bog‘liq ishlab chiqarish hajmining oshishi, Shimoliy Yevropa davlatlarida havo haroratining isishi 
bilan qishloq xo‘jaligi hosildorligining yaxshilanishi YaIM qiymatini oshishiga olib keladi. Shu sababli YaIMga 
zarar kam bo‘ladi, biroq iste’molchilarning farovonligi yaxshilanmaydi [12]. Ushbu tadqiqot natijalari tahlili shuni 
ko‘rsatadiki, farovonlik o‘zgarishlarining soha va geografik joylashuv kesimida iqlim o‘zgarishining zararlari 
turizm sohasiga nisbatan qishloq xo‘jaligi sohasi va qirg‘oq hududlariga ko‘proq bo‘ladi. 

Taniqli olim W.Nordxaus 2016-yilda o‘zining oldingi tadqiqotlarini DICE modeli (Iqlim va iqtisodiyotning 
dinamik integratsiyalashgan modeli) asosida qayta ko‘rib chiqib, iqlim o‘zgarishining iqtisodiyotdagi ta’sirini 
tushuntirishda “uglerodning ijtimoiy qiymati” tushunchasini kiritdi. Uning fikriga ko‘ra, bu atama qo‘shimcha 
karbonat angidrid emissiyasi yoki uning ekvivalenti natijasida yuzaga keladigan iqtisodiy xarajatlarni ifodalaydi. 
Shuningdek, 2010-yilda uglerodning ijtimoiy qiymati – bir tonna CO2 uchun 31 AQSh dollarni tashkil qilishi, 
2050-yilgacha ushbu ko‘rsatkich yiliga 3%ga o‘sib borishini qayd etgan. Uning tadqiqot natijalariga ko‘ra, global 
isishning 3°Cga ko‘tarilishi global daromadning 2,1%ga va 6°Cga isish global daromadning 8,5% yo‘qotiliga olib 
keladi  [13]. Fikrimizcha, ushbu tadqiqotda iqlim o‘zgarishlaridan zararlar global daromadga nisbatan hisoblan-
ganligi sababli, ushbu ko‘rsatkichlarni davlatlarning geografik joylashuvi va zararlar turlicha bo‘lishini hisobga 
olinsa zarar koeffitsentlarini barcha davlatlarga bir xilda qo‘llab bo‘lmaydi. 

Shu o‘rinda qayd etish lozimki, jurnalist Ch.Ketcham U.Nordxausning tadqiqot natijalari butun dunyo siyo-
satiga jiddiy ta’sir qilayotganlini ta’kidlab, “uning ishi tom ma’noda milliardlab odamlarning hayotiga ta’sir qilishi 
mumkin. Buning sababi shundaki, u iqlimga ta’sir qilishning bevosita xarajatlarini – harakat qilmaslikning uzoq 
muddatli iqtisodiy zararlariga nisbatan muvozanatlashgan holda uglerod chiqindilarini kamaytirish bo‘yicha 
takliflarning asosi hisoblanadi”  [14], – deya qayd etgan. Darhaqiqat, bugungi kunda iqtisodchilar oldidagi eng 
katta vazifalardan biri iqlim o‘zgarishlarining iqtisodiyotdagi ta’sirini aniq ko‘rsatkichlarda o‘lchash modellarini 
yaratish va ta’sirlarni baholashdan iborat hisoblanadi. 

London Iqtisodiyot va siyosiy fanlar maktabi professori Simon Dietz va uning jamoasi 2021-yilda meta-
analitik integratsiyalashgan baholash modelidan (IAM) foydalanilgan holda iqlim o‘zgarishining 8 ta o‘zgarish 
nuqtalarini tahlil qilib, tadqiqot natijasida “haroratning 3°C isishi aholi jon boshiga global iste’molni taxminan 
1%ga, 6°C isishi esa 1,4% atrofida kamayishiga olib keladi” [15] deya qayd etgan. 

E’tibor qaratish lozimki Qozog‘iston Iqtisodiy tadqiqotlar instituti, GWS (Gesellschaft für Wirtschaftliche 
Strukturforschung) va “Iqlimga chidamli iqtisodiy rivojlanish uchun siyosat tavsiyalari” (CRED) global das-
turi jamoasi milliy darajada iqlim oʻzgarishi natijasida (masalan, qurgʻoqchilik va suv toshqini) etkazilgan iqti-
sodiy zararni hamda moslashish choralarining iqtisodiy foydasini koʻrsatuvchi e3.kz iqtisodiy Excel modeli 
yaratgan1  [16]. Mazkur model iqlim o‘zgarishlari 2050-yilgacha Qozog‘istonning iqtisodiy rivojlanishiga qanday 
ta’sir ko‘rsatayotganini va tegishli moslashuv choralariga kiritilayotgan investitsiyalar butun iqtisodiyotga qanday 
ta’sir ko‘rsatishi va foyda keltirishini tahlil qilish imkonini beradi.

Yuqoridagilardan kelib chiqib xulosa qilganda, iqlim o‘zgarishlari – bu muvofiqlashtirilgan harakatlarni talab 
qiladigan tizimli xavfdir. Hozirgi kunga kelib iqlim o‘zgarishlarining jismoniy va tizimli ta’sirlari davlatlar iqtisodi-
yotiga salbiy ta’sir qilmoqda hamda ularning barqaror rivojlanishiga to‘siqlarni keltirib chiqarmoqda. Aksariyat 
davlatlar tajribasida kuzatilganidek, O‘zbekiston iqtisodiyotining barqaror rivojlanishiga iqlim o‘zgarishlari ta’siri 
mavjud. Shunonchi, O‘zbekistonning geografik joylashuvchi va iqlim o‘zgarishlarining ta’sir darajasidan kelib 
chiqqan holda “Iqlim o‘zgarishlarining iqtisodiyotga ta’siri modellari”ni ishlab chiqish maqsadga muvofiq hisob
lanadi. Ushbu modellarda mintaqaning ekologik xususiyatlarini inobatga olish, iqlim stsenariylarini sinchkovlik 
bilan tanlash, ta’sir modellari uchun zarur bo‘lgan ma’lumotlar tizimini yaratish va to‘plab borilishini yo‘lga 
qo‘yish maqsadga muvofiq hisoblanadi. 

